
MAKTABGACHA TA’LIM 
TASHKILOTLARIDA 
IJODIY FAOLIYAT ASOSIDA 
BOLALARNING IJODIY 
QOBILIYATLARINI 
RIVOJLANTIRISHNING O’ZIGA 
XOSLIGI
Yuldasheva Shoxida Botirovna
University of innovation technologies asisstent o‘qituvchisi

Menlimuratova Gulsanem
University of innovation technologies 1-bosqich talabasi

Annotatsiya: Ushbu maqolada maktabgacha ta’lim tashkilotlarida ijodiy faoliyat asosida bolalarning ijodiy qobiliyatla­
rini rivojlantirish metodikasi ilmiy-nazariy va amaliy jihatdan yoritilgan. Tadqiqot jarayonida ijodiy faoliyatning turli shakl­
lari, jumladan, tasviriy faoliyat, musiqiy-ritmik mashg‘ulotlar, konstruktorlik ishlari, dramatizatsiya hamda erkin o‘yinlar 
orqali bolalarda mustaqil fikrlash, tasavvur, tashabbuskorlik va muammoli vaziyatlarda ijodiy yechim topish ko‘nikmalarini 
shakllantirish imkoniyatlari tahlil qilingan. Tajriba-sinov ishlari natijalari ijodiy faoliyatga tizimli va maqsadli yondashuv 
bolalarning ijodiy rivojlanish darajasini sezilarli darajada oshirishini tasdiqlaydi.

Kalit so‘zlar: maktabgacha ta’lim, ijodiy faoliyat, ijodiy qobiliyat, metodika, o‘yin texnologiyalari, tasviriy faoliyat.
Abstract: This article explores the methodology for developing creative abilities of preschool children through the system­
atic organization of creative activities in preschool education institutions. The study analyzes the pedagogical potential 
of various forms of creative activity, including visual arts, music and rhythmic activities, construction tasks, dramatization, 
and free play, in fostering independent thinking, imagination, initiative, and creative problem-solving skills in children. The 
results of the experimental research confirm that a structured and purposeful approach to creative activities has a positive 
impact on the creative development of preschool learners.

Key words: preschool education, creative activity, creative abilities, methodology, play-based learning.
Аннотация: В статье рассматривается методика развития творческих способностей детей дошкольного возраста 
на основе организации творческой деятельности в условиях дошкольных образовательных организаций. Анали­
зируются педагогические возможности различных видов творческой деятельности, включая изобразительную, 
музыкально-ритмическую, конструкторскую деятельность, драматизацию и свободную игру, в формировании 
у детей самостоятельного мышления, воображения, инициативности и творческого подхода к решению про­
блемных ситуаций. Результаты опытно-экспериментальной работы подтверждают эффективность системного и 
целенаправленного использования творческой деятельности в развитии творческого потенциала дошкольников.

Ключевые слова: дошкольное образование, творческая деятельность, творческие способности, методика, 
игровые технологии.

KIRISH
Hozirgi globallashuv va ta’lim tizimining modernizatsiyalashuvi sharoitida shaxsning ijodiy qobiliyatlarini 

rivojlantirish muammosi pedagogika fanining ustuvor yo‘nalishlaridan biri sifatida qaralmoqda. Jamiyatning 
innovatsion rivojlanishi, raqobatbardosh kadrlar tayyorlash ehtiyoji bolalik davridan boshlab ijodiy fikrlashni 
shakllantirishni taqozo etadi. Ayniqsa, maktabgacha ta’lim bosqichi bolalarda ijodkorlik, mustaqil tafakkur va 
tashabbuskorlikni rivojlantirish uchun eng qulay davr hisoblanadi [1].

Mamlakatimizda maktabgacha ta’limni rivojlantirish bo‘yicha qabul qilingan me’yoriy-huquqiy hujjatlar ham 
ushbu yo‘nalishning dolzarbligini tasdiqlaydi. Xususan, Prezidentimizning 2019-yil 8-maydagi PQ-4312-son 
qarori bilan tasdiqlangan “O‘zbekiston Respublikasi maktabgacha ta’lim tizimini 2030-yilgacha rivojlantirish 
konsepsiyasi”da sohani takomillashtirish bo‘yicha asosiy ustuvor vazifalar belgilangan [2].

Maktabgacha yoshdagi bolalarda ijodiy qobiliyatlarning shakllanishi ularning bilish jarayonlari, tasavvur, 
emotsional sezgirlik va ijtimoiy tajribasi bilan chambarchas bog‘liqdir. Ilmiy tadqiqotlarda ta’kidlanishicha, aynan 
ijodiy faoliyat turlari - rasm chizish, konstruksiyalash, musiqiy-ritmik harakatlar, dramatizatsiya va syujetli-rolli 
o‘yinlar bolalarda ijodiy tafakkurni faollashtiradi, o‘zini erkin ifodalash va muammoli vaziyatlarda noodatiy 
yechim topish ko‘nikmalarini rivojlantiradi [3].

Shu bilan birga, amaliyot tahlili shuni ko‘rsatadiki, maktabgacha ta’lim tashkilotlarida ijodiy faoliyatdan 
foydalanish imkoniyatlari yetarli bo‘lsa-da, ularning pedagogik imkoniyatlari har doim ham tizimli va maqsadga 
yo‘naltirilgan holda amalga oshirilmayapti. Bu esa bolalarning ijodiy qobiliyatlarini rivojlantirish jarayonini ilmiy 
asoslangan yondashuv asosida takomillashtirish zaruratini yuzaga keltiradi [4].

Shu nuqtai nazardan, maktabgacha ta’lim tashkilotlarida ijodiy faoliyat asosida bolalarning ijodiy qobili­
yatlarini rivojlantirishning o‘ziga xos xususiyatlarini aniqlash, mazkur jarayonning pedagogik shart-sharoitlarini 
belgilash hamda samarali usul va shakllarini asoslash dolzarb ilmiy-amaliy ahamiyat kasb etadi.

Maktabgacha yoshdagi bolalarda ijodiy qobiliyatlarni rivojlantirishning maqsadi - bolalarning tabiiy qiziqishi, 
tasavvuri va mustaqil fikrlashini qo‘llab-quvvatlash orqali ularning har tomonlama (aqliy, hissiy, ijtimoiy va 
estetik) rivojlanishini ta’minlashdan iborat.

MAVZUGA OID ADABIYOTLAR SHARHI 
Bolalarning ijodiy qobiliyatlarini rivojlantirish masalasi pedagogika va psixologiya fanlarida uzoq yillardan 

buyon tadqiq etib kelinayotgan dolzarb muammolardan biridir. Ayniqsa, maktabgacha yosh davrida ijodiy faoli­
yatning shaxs rivojiga ta’siri xorijiy va mahalliy olimlar tomonidan keng yoritilgan.

Xorijiy tadqiqotlarda bolalar ijodkorligi asosan tasavvur va ijodiy tafakkur bilan bog‘liq holda talqin etiladi. 
Jumladan, L.S. Vygotskiy bolalar ijodkorligini ularning ijtimoiy tajribasi va tasavvur faoliyati bilan uzviy bog‘liq 
jarayon sifatida izohlaydi. Olimning fikricha, ijod - bu faqat yangi mahsulot yaratish emas, balki bolaning mavjud 
tajribasini qayta ishlash va yangicha uyg‘unlashtirish jarayonidir [5]. Ushbu yondashuv maktabgacha ta’limda 
ijodiy faoliyatni tashkil etishda bolaning erkinligi va tashabbusini ta’minlash zarurligini asoslaydi.

J. Guilford va E. Torranc e kabi tadqiqotchilar ijodiy qobiliyatlarni divergent tafakkur bilan bog‘lab, uning 
asosiy ko‘rsatkichlari sifatida moslashuvchanlik, originallik va fikrlar xilma-xilligini ko‘rsatib o‘tadilar [6]. Torrance 
tomonidan ishlab chiqilgan testlar bolalarda ijodiy qobiliyatlarni aniqlash va rivojlantirish masalasida muhim 
ilmiy asos bo‘lib xizmat qilmoqda. Ushbu tadqiqotlarda ijodiy faoliyat bolaning intellektual rivojiga kuchli ta’sir 
ko‘rsatuvchi omil sifatida e’tirof etiladi.

Shuningdek, M. Montessori pedagogikasida ijodiy faoliyat maxsus tayyorlangan muhit orqali bolalarning 
mustaqil faoliyatini qo‘llab-quvvatlash vositasi sifatida talqin etiladi. Montessori metodikasida bola o‘z qiziqishi 
va ichki ehtiyojlari asosida faoliyat yuritishi natijasida ijodiy qobiliyatlari tabiiy ravishda rivojlanadi [7].

Mahalliy olimlarimiz tadqiqotlarida ham maktabgacha yoshdagi bolalarda ijodiy qobiliyatlarni rivojlantirish 
masalasi keng yoritilgan. M.G. Davletshin bolalar ijodkorligini shaxs rivojining muhim komponenti sifatida ko‘rib, 
uni emotsional-barqarorlik, tasavvur va bilish jarayonlari bilan bog‘liq holda tahlil etadi [8]. Olimning ta’kidla­
shicha, ijodiy faoliyat bolaning nutqi, muloqot madaniyati va mustaqil fikrlashini rivojlantiradi.

N.M. Qodirova, Sh.A. Abdullaeva va boshqa mahalliy tadqiqotchilar maktabgacha ta’lim tashkilotlarida 
tasviriy va o‘yin faoliyati orqali bolalarning ijodiy qobiliyatlarini rivojlantirish masalalariga e’tibor qaratganlar [9]. 
Ularning ishlarida ijodiy faoliyat ko‘proq alohida mashg‘ulotlar doirasida yoritilgan bo‘lib, pedagogik shart-
sharoitlar va tarbiyachining ijodiy jarayondagi roli asoslab berilgan.

Adabiyotlar tahliliga qaraydigan bo‘lsak, mavjud tadqiqotlarda ijodiy qobiliyatlarni rivojlantirishning nazariy 
asoslari, ayrim faoliyat turlarining ahamiyati yetarlicha yoritilgan. Biroq ushbu ishlarda maktabgacha ta’lim 
tashkilotlarida ijodiy faoliyatni yaxlit pedagogik tizim sifatida tashkil etish, uning o‘ziga xos xususiyatlari va 
kompleks yondashuv asosida samaradorligini aniqlash masalalari yetarli darajada chuqur tahlil qilinmagan. 
Shuning uchun bu maqola ilmiy manbalardan farqli o‘laroq ijodiy faoliyat asosida bolalarning ijodiy qobiliyatla­
rini rivojlantirish jarayoni tizimli, shaxsga yo‘naltirilgan va amaliy-pedagogik yondashuv asosida ochib berishga, 
amaliyotda qo‘llaniladigan ijodiy faoliyatlarni samaradorligini oshirishga qaratilgan. 

TADQIQOT METODOLOGIYASI
Yuqoridagi manbalarni tahlil qilishda qiyosiy taqqoslash usuli qo‘llanilib, maktabgacha ta’lim tashkilotlarida 

bolalarning ijodiy qobiliyatlarini ijodiy faoliyat asosida rivojlantirish jarayonini yaxlit pedagogik tizim sifatida 
o‘rganishga yo‘naltirildi. O‘rganish davomida MTTlarda olib boriladigan kundalik mashg`ulotlar, shaxsga yo‘nal­
tirilgan ta’lim, faoliyatga asoslangan va kompetensiyaviy yondashuvlar asosida olib borilib, unda bolaning indi­
vidual imkoniyatlari, qiziqishlari va yosh xususiyatlari asosiy mezon sifatida belgilandi. Metodologik yondashuv 
bolalarning ijodiy faolligini rag‘batlantirish, mustaqil fikrlash va erkin ijod qilishiga sharoit yaratishga qaratildi. 

Ushbu metod orqali bolalar ijodiy qobiliyatlarini rivojlantirishga qaratilgan turli ilmiy-nazariy yondashuvlar, 
pedagogik qarashlar hamda amaliy tajribalar o‘zaro solishtirilib tahlil qilindi. Qiyosiy tahlil jarayonida xorijiy va 
mahalliy olimlarning maktabgacha yoshdagi bolalar ijodkorligiga oid tadqiqotlari, ularning mazmuni va metodik 
yo‘nalishlari amaldagi maktabgacha ta’lim jarayoni bilan taqqoslab o‘rganildi.

Tadqiqot davomida maktabgacha ta’lim tashkilotlarida qo‘llanilayotgan an’anaviy mashg‘ulotlar bilan ijodiy 
faoliyatga yo‘naltirilgan mashg‘ulotlar o‘rtasidagi farqlar aniqlanib, ularning bolalar ijodiy qobiliyatlarini rivojlan­
tirishdagi samaradorligi qiyoslandi. Taqqoslash mezonlari sifatida bolalarning mustaqil fikrlashi, tasavvur dara­
jasi, ijodiy faolligi, tashabbuskorligi va emotsional holati olindi. Ushbu mezonlar asosida ijodiy faoliyatni ustuvor 
qo‘llagan mashg‘ulotlarning bolalar rivojiga ta’siri ilmiy jihatdan baholandi. Shuningdek, qiyosiy tahlil yordamida 
ijodiy faoliyatning turli shakllari - tasviriy faoliyat, konstruksiyalash, musiqiy va dramatik faoliyat hamda ijodiy 
o‘yinlar - o‘zaro solishtirilib, ularning maktabgacha yoshdagi bolalar ijodiy qobiliyatlarini rivojlantirishdagi o‘rni 
va imkoniyatlari aniqlashtirildi.

Tadqiqot jarayonida normativ-huquqiy hujjatlar, xususan, O‘zbekiston Respublikasi “Maktabgacha ta’lim va 
tarbiya to‘g‘risida”gi Qonuni[10] hamda Davlat maktabgacha ta’lim standarti talablari amaliyot bilan qiyoslab tahlil 
qilindi. Bu orqali ijodiy faoliyatni tashkil etishda belgilangan me’yoriy talablar va real pedagogik jarayon o‘rtasi­
dagi uyg‘unlik darajasi aniqlab berildi. Qiyosiy tahlil natijalari asosida maktabgacha ta’lim tashkilotlarida ijodiy 
faoliyat asosida bolalarning ijodiy qobiliyatlarini rivojlantirishning o‘ziga xos pedagogik xususiyatlari aniqlanib, 
mazkur jarayonni samarali tashkil etishga doir ilmiy xulosalar chiqarildi hamda amaliy tavsiyalar ishlab chiqildi.

TAHLIL VA NATIJALAR
Tadqiqot jarayonida olib borilgan qiyosiy tahlil natijalari maktabgacha ta’lim tashkilotlarida ijodiy faoliyat 

asosida tashkil etilgan ta’lim-tarbiya jarayoni bolalarning ijodiy qobiliyatlarini rivojlantirishda an’anaviy 
mashg‘ulotlarga nisbatan yuqori samaradorlikka ega ekanligini ko‘rsatdi. Xususan, an’anaviy, ko‘proq repro­
duktiv xarakterga ega mashg‘ulotlarda bolalarning faol ishtiroki cheklangan bo‘lib, ular asosan tarbiyachi 
ko‘rsatmalarini bajarishga yo‘naltirilganligi kuzatildi. Bunday jarayonda bolalarning mustaqil fikrlashi, tashab­
buskorligi va ijodiy yondashuvi yetarli darajada namoyon bo‘lmadi.

Ijodiy faoliyatga asoslangan mashg‘ulotlarda esa bolalarning faol ishtiroki, mustaqil tanlov qilish imkoniyati 
va o‘z fikrini erkin ifodalashi yaqqol kuzatildi. Qiyosiy tahlil natijalariga ko‘ra, rasm chizish, konstruksiyalash, 
dramatizatsiya va ijodiy o‘yinlar orqali tashkil etilgan mashg‘ulotlarda bolalarning tasavvuri kengaygani, yangi 
obrazlar yaratishga intilishi va noodatiy yechimlar taklif etish ko‘nikmalari rivojlangani aniqlandi. Bunda jara­
yonning o‘zi bolalar uchun qiziqarli va emotsional jihatdan ijobiy kechishi ularning ijodiy faolligini yanada oshirdi.

Ijodiy faoliyat turi Faoliyat mazmuni Rivojlanadigan ijodiy qobiliyatlar Pedagogik natija

Tasviriy faoliyat (rasm 
chizish, bo‘yash)

Ranglar, shakllar va 
obrazlar yaratish

Tasavvur, estetik did, obrazli 
tafakkur

Bola o‘z fikrini erkin 
ifodalaydi

Konstruksiyalash (kubik, 
lego, qurish)

Buyum va inshootlarni 
mustaqil qurish

Mantiqiy fikrlash, ijodiy yechim 
topish

Muammoli vaziyatlarda 
mustaqil yechim topadi

Musiqiy faoliyat (qo‘shiq, 
ritmik harakatlar)

Musiqa orqali his-
tuyg‘ularni ifodalash

Emotsional sezgirlik, ritm va 
eshitish qobiliyati

O‘z his-tuyg‘ularini erkin 
namoyon etadi

Dramatik faoliyat (rolli o‘yin, 
sahnalashtirish)

Obrazga kirish va 
voqealarni jonlantirish

Nutq faolligi, empatiya, ijodiy 
tafakkur

Muloqot va ijtimoiy 
ko‘nikmalar rivojlanadi

Ijodiy o‘yinlar Syujet asosida erkin 
o‘yin tashkil etish

Mustaqil fikrlash, tashabbuskorlik, 
moslashuvchanlik

Ijodkorlik va ijtimoiy 
faollik oshadi

Tahlil natijalari shuni ko‘rsatdiki, ijodiy faoliyat turlarining ta’sir darajasi ham bir xil emas. Masalan, tasviriy 
va konstruktiv faoliyat bolalarda obrazli tafakkur va mayda motorika rivojiga ko‘proq ta’sir ko‘rsatgan bo‘lsa, 
musiqiy va dramatik faoliyat emotsional sezgirlik, nutq faolligi hamda ijtimoiy moslashuv ko‘nikmalarining rivoj­
lanishiga xizmat qilgan. Ijodiy o‘yinlar esa bolalarning tashabbuskorligi, hamkorlikda ishlash va muammoli vazi­
yatlarda mustaqil qaror qabul qilish qobiliyatlarini rivojlantiruvchi samarali vosita sifatida namoyon bo‘ldi.

Qiyosiy tahlil asosida olingan natijalar shuni tasdiqladiki, maktabgacha ta’lim tashkilotlarida ijodiy faoliyatni 
yaxlit pedagogik tizim sifatida tashkil etish bolalarning ijodiy qobiliyatlarini rivojlantirishda muhim ahamiyat kasb 
etadi. Ayniqsa, tarbiyachining yo‘naltiruvchi va hamkorlikka asoslangan pozitsiyasi, bolalarning erkin tanlovi 
va ijobiy psixologik muhit ijodiy rivojlanishning asosiy shartlari sifatida namoyon bo‘ldi. Tadqiqot natijalari ijodiy 
faoliyat asosida tashkil etilgan ta’lim jarayoni maktabgacha yoshdagi bolalarda ijodkorlik, mustaqil fikrlash va 
tashabbuskorlikni shakllantirishda samarali pedagogik vosita ekanligini ilmiy jihatdan asoslab berdi.

XULOSA VA TAKLIFLAR
Olib borilgan tadqiqot natijalari maktabgacha ta’lim tashkilotlarida ijodiy faoliyat asosida tashkil etilgan 

ta’lim-tarbiya jarayoni bolalarning ijodiy qobiliyatlarini rivojlantirishda muhim pedagogik ahamiyatga ega ekan­
ligini ko‘rsatdi. Qiyosiy tahlil asosida aniqlanishicha, an’anaviy, ko‘proq reproduktiv xarakterdagi mashg‘ulot­
larga nisbatan ijodiy faoliyatga yo‘naltirilgan mashg‘ulotlar bolalarda mustaqil fikrlash, tasavvur, tashabbuskorlik 
va ijodiy faollikni samarali rivojlantiradi.

Tadqiqot jarayonida ijodiy faoliyatning turli shakllari - tasviriy, konstruktiv, musiqiy, dramatik faoliyat hamda 
ijodiy o‘yinlar - bolalarning ijodiy qobiliyatlariga turlicha, ammo o‘zaro to‘ldiruvchi ta’sir ko‘rsatishi aniqlandi. 
Ushbu faoliyatlar orqali bolalarda obrazli tafakkur, emotsional sezgirlik, nutq faolligi va ijtimoiy moslashuv 
ko‘nikmalari rivojlanishi kuzatildi. Ayniqsa, ijodiy o‘yinlar va dramatik faoliyat bolalarning erkin fikrlashi va o‘zini 
namoyon etishida samarali vosita ekanligi ilmiy jihatdan asoslandi.

Shuningdek, normativ-huquqiy hujjatlar, jumladan, O‘zbekiston Respublikasi “Maktabgacha ta’lim va 
tarbiya to‘g‘risida”gi Qonuni hamda Davlat maktabgacha ta’lim standarti talablari bilan amaliy jarayonni qiyosiy 
tahlil qilish natijasida ijodiy faoliyatni tashkil etish uchun zarur shart-sharoitlar mavjudligi, biroq ularni amali­
yotga tatbiq etishda tizimlilik va maqsadga yo‘naltirilganlikni kuchaytirish zarurligi aniqlandi.

Xulosa qilib aytganda, maktabgacha ta’lim tashkilotlarida ijodiy faoliyatni yaxlit pedagogik tizim sifatida 
tashkil etish bolalarning ijodiy qobiliyatlarini rivojlantirishning samarali yo‘li hisoblanadi. Ushbu jarayonda tarbi­
yachining yo‘naltiruvchi va hamkorlikka asoslangan faoliyati, bolalar uchun ijobiy psixologik muhit yaratish 
hamda ularning individual imkoniyatlarini hisobga olish muhim ahamiyat kasb etadi. Tadqiqot natijalari maktab­
gacha ta’lim amaliyotida ijodiy faoliyatdan samarali foydalanish bo‘yicha ilmiy-amaliy tavsiyalar ishlab chiqish 
uchun asos bo‘lib xizmat qiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

